
Transcription du poeme

TexteNeuf ou dix moys c’est assez attendu
Sans pouvoir estre ouy ne entendu

De celle la que sur toutes j’aymoye

Bien me voy loing de ce que je pensoye

Et eslongné de ce qu’ay pretendu.

En cest espoir je me suis morfondu

Et demeure ung temps tout esperdu
Triste et pensif sans avoir bien ne joye
Neuf ou dix moys.

Puis faulx semblant m’a trahy et vendu

Et pour payement m’a dit & respondu

Que de s’amour jamais je ne I'auroye
Parquoy vault mieulx qu’ailleurs je me pourvoye
Car il souffit d’avoir mon temps perdu
Neuf ou dix moys.

